
1 
 

ETNOKULTURA LUNXHOTE VLERË ME RREZATIM TË PËRHERSHËM NË 

ETNOLUKTURËN KOMBËTARE 

Kleanthi DEDI, Muzeolog, Studiues 

Stavri DHIMA, Profesor i Asociuar Doktor 

Ardi DHIMA, Msc. Arkitekt, Urbanist 

Akademia “Rrënjët Tona” 

 

PËRMBLEDHJE 

Lunxhëria është një nga krahinat me më shumë traditë, histori dhe kulturë në vendin tonë. E shtrirë në 

zonën e Gjirokastrës, krahina e Lunxhërisë shtrihet gjatë rrëzës perëndimore të malit me të njëjtin emër, 

nga fshati Hormovë, në veriperëndim e deri te gryka e Selckës në jug, nga kreshta e malit të Lunxhërisë 

në lindje e deri tek lugina e Drinos në perëndim. Në përbërje të krahinës së Lunxhërisë përfshihen 

fshatrat: Kakoz, Karjan, Erind, Gjat, Nokovë, Mingul, Këllez, Dhoksat, Qestorat, Saraqinishtë, 

Stegopul, Labovë e Kryqit, Selckë, si dhe Krinë, Tranushishtë, Suhë, por gjeografikisht përfshihen edhe 

fshatrat Asim Zeneli dhe Valare (pavarësisht se janë fshatra të rinj me një histori rreth 70-80 vjeçare 

dhe me popullsi të ardhur nga krahina të tjera rreth Gjirokastrës). Provat e vitalitetit të saj në kohë të 

errëta të pushtimeve të huaja Lunxhëria i ka dhënë duke ruajtur gjuhën, besimin ortodoks (si besimi 

fetar dominant në krahinë), trashëgiminë e vyer të saj sot e në vazhdimësi, kulturën në tërë komponentët 

e saj dhe ecën përpara me kohën. Lunxhëria ka qenë dhe është një krahinë liberale në kuptimin kulturor, 

ajo ka qenë dhe është një krahinë e prirjeve dhe realizimeve civilizuese, por edhe këmbëngulëse dhe 

sqimatare për ruajtjen e historisë, kulturës e të gjithë trashëgimisë më të mirë të saj. 

Fjalë kyçe - Lunxhëri, etnokulturë, veshje Lunxhe, banesa Lunxhote. 

ABSTRACT 

Lunxhwria is one of the provinces with more tradition, history and culture in our country. Lying in the 

area of Gjirokastra, the province of Lunxhwria lies along the western foot of the mountain of the same 

name, from the village of Hormovw, in the northwest to the gorge of Selcka in the south, from the ridge 

of the mountain of Lunxhwria in the east to the Drino valley in the West. The province of Lunxhwria 

includes the villages: Kakoz, Karjan, Erind, Gjat, Nokovw, Mingul, Kwllez, Dhoksat, Qestorat, 

Saraqinishtw, Stegopul, Labovw e Kryqit, Selckw, as well as Krinw, Tranushishtw, Suhw, but 

geographically also includes the villages Asim Zeneli and Valare (despite being young villages with a 

history of about 70-80 years and with populations coming from other provinces around Gjirokastra). 

Evidence of its vitality in the dark times of foreign invasions Lunxhwria has given by preserving the 

language, the Orthodox faith (as the dominant religious faith in the province), its valuable heritage today 

and continuously, the culture in all its components and walks forward with time. Lunxhwria has been 

and is a liberal province in the cultural sense, it has been and is a province of civilized tendencies and 

achievements, but also persistent and refined for the preservation of history, culture and all its best 

heritage. 

Key words - Lunxhëri, ethnoculture, Lunxhe clothing, Lunxhote building. 

 

HYRJE 

Lunxhëria është një rajon etnogjeografik që së bashku me rajonet komshi të Kurveleshit, Zagorisë dhe 

Dropullit, është një periferi e një rajoni më të madh etnogjeografik që njihet si Labëria, megjithëse 

popullësia e saj njihet si ‘jo labe’. Shumë nga banorët e saj autoktonë preferojnë ta identifikojnë rajonin 

e tyre të Lunxhërisë si Toskë e jo Labë ashtu si dhe rajonet në lindje të saj Dangëllia dhe Kolonja. Disa 

studiues preferojnë ta shikojnë Lunxhërinë si një ‘rajon tranzitor’ që edhe pse nga ana gjuhësore pjesë 

e Labërisë (përdoret Lumi Vjosa si kufi) nga ana kulturore pjesë e Toskërisë (përdoret Lumi Drino si 

kufi). Sigurisht që Kostumi Lunxhot është një nga diamantet vezullues të etnografisë Shqiptare, ku pa 

dyshim një nga vlerat më të rralla të etnografisë shqiptare, që ka arritur të mbërrijë deri në ditët tona 

është kostumi i vajzave dhe nuseve të Lunxhërisë. Vendasit e quajnë këtë veshje të rrallë “lunxhe”. Por 

pjesë e origjinalitetit të etnokulturës Lunxhote është edhe “Banesa Lunxhote”, e cila demostron më së 

miri si vlerësimin maksimal që kishin Lunxhotët për mirëjetesën familjare, po ashtu është edhe tregues 

i kulturës së mirëfilltë qytetare (shkurt civilizimit) të kësaj krahine. Shtëpitë lunxhote, mënyra e 

ndërtimit të tyre dhe mjeshtrit që i kanë ndërtuar ato tregojnë në fakt për historikun e vetë fshatit dhe 

krejt zonës së Lunxhërisë, pasi janë dëshmi jo vetëm e traditave të zonës, por edhe e lëvizjeve 

demografike të ndodhura ndër vite. Etnokultura lunxhote demostrohet më së miri edhe tek folku 

Lunxhot, si pjesë integrale e Folkut shqiptar, i cili në të gjithë komponentët e vet jetëshkruan nëpërmjet 

larmisë dhe ngjyrave, formave dhe përbërjes, rrugëtimin e Lunxhërisë në kaplimin e vlerave dhe 

atributeve të patëdyta që mëtojnë identitetin kombëtar shqiptar. Në folkun Lunxhot janë të derdhura si 

në memuar, fantazia dhe kodika, njëmendësia e zanafillës së ekzistencës lunxhote, shënjimi dhe 

simbolika, krejt ato në trajtën e një sinjalistike të rrugëtimit të banorëve të Lunxhërisë përgjatë 

ekzsitencës. Autoktonia e kulturës Lunxhote është në vendin ku ata jetojnë. 

Fshatrat e lunxhërisë – qyteza te dikurshme 

Etnokultura lunxhote i ka rrënjët shumë të thella e të degëzuara sa nëntokë e mbitokë; gjithmonë nxjerr 

filiza – dëshmi e vitalitetit të saj. Ne këtë prezantim ne do të themi diçka për atë që të parët tanë krijuan 

dhe ne pasardhesit në breza gëzojmë frytet, por edhe shtojmë e përjetojmë atë. Te ne lunxhotët ka një 

ndjenjë të thellë e vlerësim të lartë për trashëgiminë kulturore. Pasthirrma ‘ah-oh’ për të gjitha arritjet 

kulturore të manifestuara në mënyrën e jetesës, të të sjellurit, të rriteve e dokeve, të mbarë trashëgimisë 

tonë të vyer na shtyn të ecim përpara, t’i respektojmë ato vlera e ta bëjmë tonin nektarin e tyre. Edhe në 

kohët moderne kur largësitë midis shteteve janë afruar shumë, lunxhoti shkoi e shkon në ato shtete e 

vënde duke perdorur mendësinë e tij për te vëzhguar e mësuar, për të marrë më të mirën, por gjithashtu 

duke ruajtur identitetin e tij lunxhot. Kështu ka bërë edhe qindra e më shumë vite më parë. Asnjëherë 

nuk e mohoi, përkundrazi ishte krenar për vendin nga vinte, për zhvillimin e tij kulturor; diti me 

mjeshtëri që të renë, përparimtaren ta aplikonte në mënyrë krijuese në jetën e tij duke vërtetuar pastër 

se etnokultura pasurohet në këtë proces. Lunxhëria ka qenë dhe është një krahinë liberale në kuptimin 

kulturor, ajo ka qenë dhe është një krahinë e prirjeve dhe realizimeve civilizuese, por edhe këmbëngulëse 

dhe sqimatare për ruajtjen e historisë, kulturës e të gjithë trashëgimisë më të mirë të saj. 

Në Qestorat, Lunxhëri, në gjysmën e dytë të shekullit të 19-të qestoratasi Kristaq Zografo ngriti Shkollën 

Normale në një ndërtesë të ndërtuar prej tij, që përbënte atë mjedis të shenjtë në Qestorat, në të cilin  

janë kultivuar idealistë të shquar me vlera kombëtare. (Fig.-1). Janë këto motivet dhe kushtet që kanë 

bërë të mundur që Lunxhëria të nxjerrë kollosë të Shqiptarizmës, Rilindasin e Madh Koto Hoxhi, “Nderi 

i Kombit”, mik e bashkëpunëtor i vëllezërve Frashëri; Pandeli Sotirin, Drejtor i shkollës shqipe në Korçë 

dhe vëllënë e tij Koço Sotirin të mbiquajtur “Shqiptari”; Petro Pogën, Ministrin e Drejtësisë në Qeverinë 

e Ismail Qemalit; Urani Rumbon, “Mësuesen e Popullit”, pionere e përpjekjeve për emancipimin e 

femrës Shqiptare, etj. 

Fig. - 1 Shkolla normale e qestoratit, Lunxheri, ndërtesa e ish Shkollës Normale që ngriti Kristaq 

Zografo në Qestorat, Lunxhëri, ai mjedis i shenjtë në Qestorat, në të cilin  janë kultivuar idealistë të 

shquar me vlera kombëtare 

 

Qendrat akreologjike në rajon  

Një numër qëndrash akreologjike në rajon, të vendosura ngjitur me fshatrat autoktonë të krahinës si 

Këllez, Dhoksat, Erind, Nokovë, Saraqinishtë, si dhe në Stegopul e Selckë, si dhe qytetit të lashtë të 

Antigonesë, sot një park kombëtar, si dhe gjetjet a lashta arkeologjike afër fshatit Erind duken të 

ngjashme e të lidhura me banimet e lashta të "Hekatopedion", "Ongolion" and "Eliaion, gjë që dëshmon 

për lashtësinë e krahinës së Lunxhërisë. Gjatë periudhës së lashtësisë e deri në mesjetë e më vonë, 

zhvillimi i zonës nuk duhet të ketë patur ndryshime të mëdha. Gjetja e grurit të karbonizuar dhe e 

kockave të kafshëve të buta në shtresën e Neolitit të Hershëm, dëshmon për fillimet e bujqësisë dhe 

blegtorisë. Kjo do të thotë se territori i Lunxherisë si dhe i gjithë Shqipërisë së Poshtme përfshihej në 

një ansambël agro-kulturor tipik për Neolitin e Mesdheut Lindor. Në tërësi Lunxhëria ka qënë zonë 

kodrinore malore që është marrë me bujqësi, blektori e frutikulturë e në veçanti vreshtari. Toponimia e 

zonës tregon shume vende që quhen vreshta. Vreshta quhen edhe shumë vende poshtë fshatrave ku janë 

sot – gjer në kodra. Nga toka janë munduar të marrin maksimumin e mundshëm duke i bërë asaj 

shërbime të shumta.  

 

Antigonea është një nga qytetet antike më të mëdha të territorit të Shqipërisë dhe vendbanimi më i 

rëndësishëm antik i Luginës së Drinosit. Venbanimi brenda mureve fortifikuese të shek. III ka një 

sipërfaqe prej 45 ha, ndërsa territori i parkut arkeologjik është mbi 90 ha. 

Fig. - 2 Qyteti antik i Antigonesë, Antigonea është një nga qytetet antike më të mëdha të territorit të 

Shqipërisë dhe vendbanimi më i rëndësishëm antik i Luginës së Drinosit. 

 

Administrim me kujdes të veçantë kanë treguar lunxhotët për ujitjen. Krahina ka shumë ujë por banorët 

e saj janë kujdesur që asnjë pikë ujë të mos shpërdorohej. Uji është sjellë që herët nga mali nëpërmjet 

kanalizimeve, veshjeve së tyre me pllaka guri e qyngje. Këllëzi, Dhoksati dhe Nokova, thonë kronistët 

e mesjetës, kishin ngritur shoqërinë e Sjollxhijve (çesmaxhijve) në Stamboll, kanë ngritur e vënë në 

funksionim akuadukte në shumë zona të Ballkanit e gjetkë. Në sarajet e Sulltanëve në Stamboll kanë 

ngritur sistemin hidraulik. Në krahinë janë edhe sot dhjetra kronje, mullinj të ndërtuar me teknikë të 

veçantë edhe aksesorë të tjerë ndihmës që shërbenin jo vëtëm për prurjen e ujit, por edhe grumbullimin 

e tij në ‘bende’ që përdoreshin për vaditje. 

Mjeshtëria Lunxhote 

Vlerësuar në këtë kuptim, Lunxhëria si krahinë ka qenë e përkëdhelura e sulltanit dhe nuk ka pasur taksa 

të rënda, ndërsa lunxhotët kanë qenë mjeshtra të ujësjellësave, një traditë kjo nga Bizanti. Siç dhe vërehet 

nga banorë të moshuar të krahinës në Dhoksat, Saraqinishtë, Selckë, por edhe në fshatra të tjerë përreth 

ka pasur një traditë shekullore në ndërtimin e urave dhe krojeve. Çezmat, brenda ose në periferi të fshatit 

kanë qenë shpesh edhe të mbuluara me çati dhe kohët e fundit disa të tilla edhe janë restauruar, si në 

Selckë, Saraqinishtë, etj. 

Fig. - 3 Kroi i Selckes – monument kulture, Kroi i Selckës restauruar më 2020 - Monumet Kulture 

 

Ndryshimet dhe zhvillimet demografike në Lunxhëri  

Ndryshimet dhe zhvillimet demografike në Lunxhëri kanë qenë me ndikim të vazhdueshëm si pjesë e 

jetës dhe etnokulturës së saj. Historikisht, largimi i lunxhiotëve në mërgim është shoqëruar nga ana tjetër 

me ardhjen e njerëzve të rinj në zonën e Lunxhërisë nga krahina të tjera të vendit. Këto lëvizje 

demografike kanë formësuar në njëfarë mënyre edhe vetë krahinën lunxhiote, por dhe atë çfarë 

përfaqëson sot e shkuara dhe tradita e saj. Kështu mendohet që në Lunxhëri të kenë ardhur edhe suljotët. 

Sipas gojëdhënave të plakave të Dhoksatit, suljotët kanë bërë punë shumë të vështira dhe Ali Pasha i 

kishte marrë me dhunë. Në krahinën e Lunxhërisë, përveçse janë ngritur edhe vendbanime të reja sikurse 

janë Asim Zeneli, Valareja e Arshi Lengo, në fshatrat e Lunxhërisë gjatë viteve ‘50-60 të shekullit të 

kaluar dhe deri para viteve 1990, në kohën e kolektivizimit të bujqësisë janë vendosur një numër 

familjesh vllahe (arumune), që më parë bënin jetë shtegtare. Në censusin e vitit 2008, Lunxhëria kishte 

5263 banorë. Fshatrat e Lunxhërisë ishin të vogla, afër njëri-tjetrit, me shtëpitë rreth qendrës së fshatit, 

të ngjashme me shtëpitë qytetare të Gjirokastrës. Vecanërisht fshati Labovë është i pasur me monumente 

kulture të kultit dhe ndërtesa popullore. Gjatë fundit të shekullit të tetëmbëdhjetë dhe në shekullin e 

nëntëmbëdhjetë Lunxhotët gradualisht e braktisën profilin bujqësor e blektoral ose më saktë ky profil 

po zinte gjithnjë e më shumë rol dytësor në jetën e tyre. Faktorët që e sollën këtë janë të shumtë e të 

natyrave të ndryshme. 

 

Natyrisht, këto nuk ndodhën në një ditë ose në disa vite, por në vazhdimësi e me kujdes. Nga e djeshmja 

e largët nuk i shkëputën të gjitha lidhjet. Pjesë të tyre u ruajtën dhe u shprehën edhe në periudhat 

pasardhese. Një pjesë e zonës, të ardhurat kryesore filluan t’i nxjerrin edhe me punë jashtë krahinës, në 

qytete brenda dhe jashtë vendit. Familje të ndryshme filluan të ushtroheshin në zeje artizanale, disa 

hapën edhe punishte si prerje e qepje e  kostumit karakteristik lunxhot. Hyri dhe makina Singer e qepjes 

dhe një sërë objekte të servirjes si pjata porcelani nga firma të njohura në botë. Vetiu humbi interesi për 

bujqësinë, sidomos për prodhimin e drithërave. Po kështu u reduktua edhe numri i bagëtive. Gjithashtu, 

në Lunxhëri, fshati filloi të kishte edhe punishte të vogla, dyqane ku bliheshin e shiteshin prodhime të 

ndryshme; tregëtarët dhe zanatçijtë e qytetit e vizitonin rregullisht atë për të bërë shërbime të ndryshme. 

Ndërkohë, shtëpitë e saja u ndërtuan me planimetri dhe u pajisën me më shumë orendi të papërdoruara 

më parë. Fshati ruajti ndarjen “me çeta” (grupe shtëpishë). Rrugët e shtruara me kalldrëm, ku në fshat 

këmba nuk të futej në llucë, u bënë një karaktëristikë unike e trashëguar. 

 

            

Fig. - 4 Ndërtime karakteristike në Lunxhëri, (Majtas) - Porta monumentale në shtëpinë e Netajve, në 

fshatin Saraqinishtë (Djathtas) - Rrugicë e shtruar me kadërllëm në fshatin Dhoksat 

Ky zhvillim filloi të ndihet dhe ne mënyrën e jetesës. Duhet thënë se edhe sikur një lugë gliko apo një 

filxhan kafe të marrësh nga dora e lunxhotes, ti përjeton finesë e elegancë kjo serviret në një tabaka të 

këndëshme, të shtruar me një beze të qëndisur apo tantellë e shoqëruar me dy gota, ku në njërën mbahen 

lugët e vogla e në tjetrën ujë dhe mbi të gjitha me buzëqeshjen dhe mirësinë e zonjës së shtëpisë kur 

thotë me zë plotë ‘mirëseerdhët e urdhëroni’ e plotë bukurira të tjera që flasin për një jetë e sjellje të 

kulturuar. Për të mos thënë gjithashtu që në Lunxhëri, në shekuj është konsumuar sasi e madhe sapuni 

e matjerale të tjera larëse; pastërtia e lunxhotit prioritet për të ruajtur higjenën dhe shëndetin.  

Roli i familjes në Lunxhëri  

Në Lunxhëri ka patur një standard dhe vlerësim tepër të lartë për rolin e familjes, i cili nuk mund të 

ndahet dhe nuk mund të kuptohet pa ngritjen në një nivel më të lartë të rolit dhe kontributit të gruas 

lunxhote në jetën e familjes dhe të krejt komunitetit lunxhot. Gruaja në familjen lunxhiote konsiderohej 

si shtylla e shtëpisë dhe ishte pikërisht ajo që merrej me financat, pritjen e njerëzve e kështu me rradhë. 

Jo më kot edhe pionierja e mbrotjes së të drejtave të grave në Shqipëri, Urani Rumbo ishte bijë e kësaj 

zone. Por si shpjegohet ky vlerësim dhe nderim për figurën e gruas? Lidhja martesore konsiderohej 

diçka e shenjtë dhe figura e gruas respektohej, duke u konsideruar zonjë shtëpie. 

Të gjitha këto sollën ndryshime në Lunxhëri, ato i dhanë një natyrë të re familjes fshatare, nuk do ta 

zmadhonim sikur ta quanim ‘aristokraci fshatare’. Tregues të etnokulturës lunxhote, të origjinalitetit të 

saj të krahasuar me kohët por dhe me krahina të tjera janë të shumtë e të nivelit të lartë. Kështu folklori, 

këngët dhe vallet, etnografia me atë larmi stilesh, ngjyrash të veshjes, me shumë tregues të mënyrës më 

të kulturuar të jetesës, me mjedise të pajisura, respektimit e vlerësimit të kulturës e artit të të tjerëve, por 

gjithmonë të ndërgjegjshëm e besnik për etnokulturën e tyre ditën me mjeshtëri që të renë, përparimtaren 

e të tjerëve ta aplikonin në mënyrë krijuese në vijim të jetës, trashëgimisë së tyre. Ruajtja e identitetit 

është shumë e rëndësishme në kohën e hapjës së madhe pasi i bën ballë vërshimit indiskriminues të 

globalizmit edhe në skutat më të largëta të botës.  

Gjuha dhe besimi 

Lunxhëria i ka dhënë provat e vitalitetit të saj në kohë të errëta të pushtimeve të huaja ku ruajti gjuhën, 

besimin ortodoks (si besimi fetar dominant në krahinë), trashëgiminë e vyer të saj sot e në vazhdimësi, 

kulturën në tërë komponentët e saj dhe ecën përpara me kohën. Kështu ecën me ‘brumin’ e saj të gatuar 

me masë e kritere, me më të mirat e mundëshme. Kështu folklori, kënga e vallja, shumë nga doket, 

morali shoqëror, ndikimi i vlerave të shquara si besa, fjala e urtë dhe e ëmbël, shpirti human e plotë e 

plotë të tjëra janë pjesë e gjallë e jetës së tyre. Ja ç’na tregojnë vendas e të huaj: “Mbeta tepër i kënaqur 

nga jeta e tyre e brendëshme dhe nga mikpritja që më bënë. Këtë sjelljen e tyre e shpegova me fisnikërinë 

dhe me hospitalitetin e shqiptarit, të trazuar me mësime që ka marrë ky popull nëpër kurbete” – na  thotë 

publicisti Veli Harshorva që në fillimet e viteve ’20-30 të shek.XIX, kur vizitoi Lunxhërinë. Një tjetër 

publicist i shquar, Branko Merxhani nga Pogoni i Gjirokastrës, ngre lart figurën e gruas lunxhote, 

emancipimin e saj.  Kur don të vlerësojë të mirën dhe të përkryerën, ai thotë: “E pastër si vajza 

lunxhote”.  Ndërkohë, Harshorva i komplimenton gratë lunxhote për rolin e tyre në mbajtjen gjallë të 

shqiptarësisë “me zakone, me gjuhë e me veshjen ecin si levendë dhe i lënë pasë shoqet e tyre evropiane 

dhe amerikane”. 

 

Folku lunxhot - pjesë integrale e folkut shqiptar  

Kombësia shqiptare me gjithë veshjen e saj, psikollogjinë, gjuhën, karakterin dhe moralin, kulturën e 

gjithë tiparet që e shquajnë një komb, janë këto që përkufizojnë brëndinë dhe formën e etnokulturës 

lunxhote prandaj edhe brenda Lunxhit bëjnë më të mirën e mundëshme ta ruajnë. Krahina, banorët e saj 

që jetojnë atje janë faktori kryesor që etnokultura lunxhote gjallon. Janë edhe disa përpjekje të 

lunxhotëve kudo që jetojnë të ruajnë mendësisht e stimulojnë shpirtërisht kulturën e tyre. Ata kanë 

krijuar shoqata atdhetare kulturore ku zhvillojnë aktivitete për të ruajtur vlerat e tyre. Këto shoqata kanë 

ekzistuar edhe në të shkuarën në vende të tilla si Greqi e gjetkë. Edhe folku lunxhot, si pjesë integrale e 

Folkut shqiptar, në të gjithë komponentët e vet jetëshkruan nëpërmjet larmisë dhe ngjyrave, formave 

dhe përbërjes, rrugëtimin tonë në kaplimin e vlerave dhe atributeve të patëdyta që mëtojnë identitetin 

kombëtar shqiptar. Në to janë derdhura si në memuar, fantazia dhe kodika, njëmendësia e zanafillës së 

ekzistencës sonë, shënjimi dhe simbolika, krejt ato në trajtën e një sinjalistike të rrugëtimit tonë përgjatë 

ekzsitencës. Autoktonia e kulturës lunxhote është në vendin ku ata jetojnë.  

Kur i pyeti lordi anglez, George Byron, një grupë vajzash e djem lunxhotë që kishin dalë ta prisnin se 

çfarë ishin, ata ju përgjigjën “Jemi shqiptar”. Kjo dëshmohet nga një sërë pohimesh historike të kohës. 

Kështu anthropologjisti Francez, Gilles De Rapper thotë se “lunxhotët e shprehin krenarinë e te quajturit 

shqiptar duke pohuar se ata jane shqiptarët e vertetë të zonës ndryshe, nga minoritetet greke dhe 

arumune që nuk kanë etnicitet shqiptar.”  Lunxhotët e rujtën më shumë se të gjithë kulturën autoktone 

shqiptare.” Në 2002 një historian Bullgar, pohoi se në shek. XVIII, gjatë kthimit në islam të rajonit, 

shqiparët kristianë si ata të krahinës së Lunxhërisë i rezistuan me vendosmëri më së miri ketij veprimi. 

Ne fillimet e shek.XIX udhëtarë Austriakë, Anglezë dhe Francezë që vinin nga Janina në Lunxhëri e 

ndienin se po futeshin në një vend tjetër që kishte zakone e mënyrë jetese të  ndryshme nga fqinjët grekë, 

këta ishin kristanë ortodoksë shqipfolës. 

Fig. - 5 Kisha e Shën Mërisë në Labovën e Kryqit, Kisha e Shën Mërisë në Labovën e Kryqit 

(Shqipëri), e njohur si vendndodhja e një relike Kryqi, sipas traditës së dhuruar nga perandori 

Justinian në shekullin e 6-të, struktura e sotme ndërtimore përafërsisht e shekullit të 10-të 

Po themi diçka për këngën, një nga komponentët e etnokulturës. Kënga lunxhote lindi, u zhvillua dhe 

vazhdon të ekzistojë në truallin e vetë, në Lunxhëri. Analiza e komponentëve të saj si tematika, 

psikologjia shoqerore që shpreh vargu, por edhe rritmi i qetë i saj, janë çfaqje që i përkasin asaj krahine, 

por që tingëllojnë te njohura e pëlqehen dhe nga shumë të tjerë, sidomos nga zonat e afërta me të. 

Autoktonia ja rrit vlerat dhe forcën këngës dhe kulturës lunxhote. Kryesore është fondi i qëndrueshëm, 

ndoshta nuk gabojmë po të themi i përhershëm, këngësh. Ky fond i qëndrueshëm këngësh si ato të 

dasmës, lindjes së femijës, apo jetës sociale në krahinë, si dhe të rriteve të tjera, janë ‘majaja e brumit’ 

që u përdor e përdoret në krijimtarinë e ngjizjen e këngës lunxhote. Po të bëjmë një përpjekje për 

‘restaurimin’ e saj, ‘restaurim’ jo me materjal të huaj por me vetë lëndën e saj, do të gjejmë se ajo është 

afërsisht si në momentet kur ka rënë një tërmet. Mbas tërmetit, shtëpitë, gurët e gjithçka shpërndahen. 

Kur njerëzit marrin vehten e duan të bëjnë rikonstruksionin e mjedisit gjejnë gurët që kanë mbetur, por 

nuk dinë saktësisht të cilës shtëpi kanë qënë, por një gjë e dinë të sigurtë: këta gurë janë të asaj zone, 

nga qielli nuk kanë ardhur. Kështu ka ndodhur edhe me këngët, subjekte e vargje të njërës i gjen edhe 

në këngë të tjera të po kësaj krahine. Për moshën e këngëve lunxhote mund të nxirren disa përfundime. 

Këto qartësohen nëse sadopak njihet historia e krahinës, shtysë e domosdoshme që nuk duhet neglizhuar. 

Nuk mund të themi meqë krahina është e banuar prej shekuj edhe këngët ju përkasin apo janë prurje 

direkte e atyre shekujve. Megjithëatë një akt kohor prej dy-treqind vjetësh mund ta pohojmë pa 

mëdyshje. Shumë bartës të moshuar, 70-80-vjeçarë, thonë se këngën e kanë dëgjuar nga paraardhës të 

tyre, se filan këngë në kohën e tyre ishte masive dhe e këndonte filani. Këtë e dëgjojmë edhe për praktika 

të tjera kulturore të krahinës. Referencat i atribohen kohëve të largëta. Edhe ajo që themi ne lunxhotët 

si nostalgji për një të shkuar të dikurshme, për ato zakone e tradita aq të bukura, flasin si në legjendë për 

ekzistencën e një kulture e një arti të hershëm të kësaj treve. 

Në vitin 1874 rilindasi ynë i madh, Lunxhoti Koto Hoxhi, vuri në skenë Dasmën Lunxhote. Llogjika të 

shpie në atë që këto këngë që të tërhiqnin e të meritonin vëmendjen e tij duhet të ishin karakteristikë, 

një praktikë e stazhionuar, një prurje e disa dhjetra apo qindra vjetësh, e brezave më të hershëm. Pastaj 

nisur nga platforma atdhetare e rilindasve shqiptarë të cilët për të lartësuar edhe më traditën, për t’i rritur 

shqiptarëve krënarinë, për t’i frymëzuar me sa më shumë argumente se e meritonin të ishin ndryshe, të 

çliruar nga Perandoria Osmane, etj., ju referuan kohëve më të lashta të prejardhjes shqiptaro-ilire, bile 

edhe Pellazgjike. Në të mirë të argumentit për hershmërinë e autoktoninë e këngës, kulturës lunxhote 

flasin dhe të dhëna të tjera si: figuracioni i natyrës etnografike, sarajet, mjediset karakteristike të 

kompletuara me prurje të hershme, përmendja e një sërë monedhave si mahmudije, mexhite etj apo 

emërtimet e shumta të stolive të veshjes popullore, etj. Këto tregojnë se na vijnë që nga periudha e 

sundimit Osman, na vijnë nga kohëra kur lunxhoti mori rrugët e kurbetit (nga fundi i shekullit të XVII). 

Kuptohet se këto janë ngritur si këngë më vonë, por evolojnë nga një periudhë e hershme për të cilën 

kemi informacion dhe vepra të gjalla. Më e saktë është mosha e atyre këngëve që trajtojnë e u bëjnë 

jehonë fenomeneve, ngjarjeve, figurave të tjera historike. Mjafton një minimum njohurish nga historia 

e popullit shqiptar dhe e vetë Lunxhërisë për të dhenë saktë moshën apo ditëlindjen e atyre këngëve. 

Karakteri etnografik në këngën lunxhote përbën veçori që ja forcon dhe më shumë autoktoninë dhe 

origjinalitetin e saj. Atje ku të shihni salltanete, veshje të rëndë e të kushtueshme me plotë ar e argjënd, 

finesë e vëmendje të veçantë për mënyrën e jetesës dhe sjelljen e kulturuar, një didaktikë shumë 

konstruktive për traditën e një kombi të lirë e plot moral, pa ngurim mund të thuash se këto janë këngë 

të Lunxhërisë.  

 

Ceremoniali i dasmës Lunxhote 

Një tribunë e shprehjes dhe madhështisë së etnokulturës Lunxhote padyshim që është ceremoniali i 

dasmës Lunxhote. Vlerësuar në tërësi, Dasma Lunxhiote ishte një spektakël i madh teatral që luhej në 

skenën e familjes lunxhiote. Dasma zhvillohej brenda shtëpisë së nuses dhe djalit, në oborr, në lëmë dhe 

në kishë dhe brenda saj përfshihen të gjithë llojet e artit: lirik, epik, komedi, tragjedi etj. Dasma në 

Lunxhëri vazhdonte përtej ditëve të ceremonisë martesore, të paktën një vit dhe kjo sipas Vasil Çuçit 

tregon për madhështinë e dasmës lunxhiote. Këngët këndoheshin në momente tepër të caktuara dhe 

burrat qëndronin veçmas nga gratë, ndërsa bashkimi i tyre bëhej vetëm të hënën në mëngjes.  

 

Krahas këngës në ceremonialin e Dasmës Lunxhote, pjesë e rëndësishme e saj ishte edhe Vallja që sipas 

rastit ishte valle e shoqëruar me këngë (valle tipike Lunxhote), dhe më vonë e shoqëruar edhe me saze. 

Vallja i shoqëronte lunxhotët jo vetëm në dasma por edhe në festa e gëzime të tjera familjare apo 

krahinore. Është për t’u vërejtur se lidhjet martesore dhe krushqitë dikur nuk bëheshin jashtë krahinës, 

gjë që bënte që traditat të ruheshin me fanatizëm, diçka që ndryshoi me kalimin e kohës. 

Fig. - 6 Grupi i Valleve i vajzave Lunxhote, vajzat Lunxhote në valle të veshura me kostumin e rallë të 

krahinës së Lunxhërisë që ka shëtitur botën, qëndisur me fije ari dhe argjendi 

Pjesë e ceremonialit të dasmës në familjet Lunxhote ishte edhe krijimi i nje ambienti te përshatshëm 

brenda shtëpisë Lunxhote për të mundësuar një ceremoni dasme që do të gëzonte dhe kënaqte të zotët 

e shtëpisë por edhe të ftuarit. Le të kujtojmë këtu “Tartaposhin” e lunxhiotëve, apo këndin e sazeve-

orkestrës popullore iso-polifonike i cili u krijua si model në shtëpinë e tyre menjëherë sapo sazet, ky 

ansambël gjenial i krijuar për të përcjellë iso-polifoninë në kohët moderne, u krijua në Shqipëri dhe 

Greqi. Siç dihet këndi i sazeve është një vend qëndrimi karakteristik i formacionit IP të sazeve në 

shtëpitë qytetare dhe fshatare të Shqipërisë së Jugut, të gjysmës së dytë të shek. XIX dhe fillimit të shek. 

XX. Në Lunxhëri ”tartaposhi” ishte ndërtuar në divan, në pjesën e sipërme të shkallëve të shtëpisë 

karakteristike lunxhiote. Në”këndin e sazeve” qëndronin dhe luanin muzikë muzikantët popullorë të 

sazeve, gjatë ceremonive festive (si dasma, gëzime etj), që kishte familja. Zakonisht, këndi ndërtohej 

mbi shkallët që të shpinin në katin e dytë të shtëpisë, me pamje nga divani i katit të dytë.”Këndi i sazeve” 

ndërtohej prej druri, në formë katrore me përmasa 2 me 2 m. Në pikën më të lartë të tij, zakonisht 

vendosej i gdhendur në dru, simboli i muzikës-bilbili. 

 

Kostumi Lunxhot - një nga diamantet vezullues të etnografisë Shqiptare  

Sigurisht që kostumi Lunxhot është një nga diamantet vezullues të etnografisë Shqiptare, ku pa dyshim 

një nga vlerat më të rralla të etnografisë shqiptare, që ka arritur të mbërrijë deri në ditët tona është 

kostumi i vajzave dhe nuseve të Lunxhërisë. Vendasit e quajnë këtë veshje të rrallë “lunxhe”. Mendohet 

se edhe Antigona, gruaja e parë e Mbretit të Epirit, Pirros, kur është martuar ka veshur një kostum të 

tillë. Kostumi popullor i krahinës së Lunxhërisë është një prej kostumeve më të bukur të koleksionit të 

veshjeve tradicionale Shqipatre. Një krenari shqiptare e kulturës tonë të pasur, të trashëguar brez pas 

brezi. Veshjet me pamje aristokrate, të punuara e të zbukuruara me fije ari, me pulla e me sumbulla, i 

japin këtij kostumi një hijeshi rrëzëllitëse. Kostumi i Lunxhërisë mendohet të jetë të paktën 2.000 vjeçar. 

Fig .- 7 Veshja tradicionale e Lunxhërisë, perla e etnografisë shqiptare. Kostumi popullor i krahinës 

së Lunxhërisë është një prej kostumeve më të bukur të këtij koleksioni. Një krenari shqiptare e kulturës 

tonë të pasur, të trashëguar brez pas brezi. Veshjet me pamje aristokrate, të punuara e të zbukuruara 

me fije ari, me pulla e me sumbulla, i japin këtij kostumi një hijeshi rrëzëllitëse. 

Në fakt, zona e Lunxhërisë është e mbushur me vendbanime të lashta, mes të cilave kryeqendra e Epirit 

të lashtë, Antigonea, qyteti i ndërtuar nga Pirro i Epirit. Kjo zonë e banuar hershëm me qytetërime të 

zhvilluara, natyrisht që ka krijuar dhe ka trashëguar kulturën e saj brez pas brezi, deri në ditët tona, mes 

tyre edhe kostumin tradicional lunxhiot. Sot kostumet lunxhiote originale, të punuar sipas teknikave të 

vjetra, janë të rrallë. Këto kostume trashëgohen brez pas brezi, nga nënat te bijat, dhe ruhen me 

devotshmëri maniakale prej tyre. Kostumet kanë vlerë të pallogaritshme, si monetare, ashtu edhe 

shpirtërore, për zotëruesit e tyre, por edhe per kulturën shqiptare ne tërësi. Po të studjohet me vëmendje 

Kostumi Lunxhot, do të vështrohet se me çfarë harmonie ngjyrash janë endur dhe stolisur këto veshje. 

Ky solemnitet i shpirtit krijues sfidon mbi çdo forcë harrimi që e kërcënon dhe vjen në dritën e syve që 

e adhurojnë si një shpërthim. Ajo bukuri kaq e dlirë dhe tejet e kthjellët është vetë shprehia e shpirtit të 

atyre njerëzve që nevojën për larmi dhe hire, e pasuruan me virtuozitetin e atyre duarve që endën me 

fije shpirti qëndismat që zbukurojnë ceremonialin festiv të këtyre veshjeve. Si në çdo veshje dhe element 

të etnofolkut edhe veshjet e grave të Lunxhërisë nuk bëjnë përjashtim nga ai element që e bën mahnitës, 

harmonia. Dekorimet me fije të arta kanë një dizejnim dhe realizim, që do ta kishte zili çdo mjeshtri dhe 

do të sfidohej çdo mekanizëm. Ata derdhen me shumë finesë duke konturuar dhe zbukuruar në funksion 

të një ansambli të tërë dhe tejet të komplikuar trajtesash vizuale. Hiri i këtyre veshjeve është vetë ai 

komunikim shpirtëror dhe estetik me të cilën brezat, mjeshtëritë dhe përsosja që kanë u drejtohen 

gjeneratave, u flasin botëkuptimeve, u mëkojnë hoveve të zhvillimit. Kostumi i nuses Lunxhote bëhej 

nga coha e leshtë, një lloj cohe e cila prodhohej edhe në fshatrat e krahinës, ndërkohë që coha e mirë 

vinte nga Stambolli. 

 
Fig. - 8 Në kroin e fshatit Saraqinishtë, Lunxhëri. Sipas traditës vajzat dhe nuset lunxhote të veshura 

me kostumin popullor të krahinës së Lunxhërisë shkonin në krua (burim) për mbushjen e ujit. 

Ky kostum është shumë i vjetër dhe në gërmimet e bëra në Antigone dhe në zonën e Gjirokastrës janë 

gjetur bocete femrash me elemente të kostumit lunxhiot, ndërsa Bajroni, sipas Vasilit, është ai që ka 

folur i pari për kostumin lunxhiot, duke e cilësuar atë si kostumin më të bukur në botë. Por veshja e këtij 

kostumi nuk ishte diçka e lehtë ndaj kjo ishte një punë më vete me të cilën merreshin gra, që quheshin 

bulla. Sot, këto kostume ruhen në shtëpi të lunxhiotëve në Lunxhëri, në Gjirokastër, në Tiranë apo jashtë 

vendit, por problemi është se këto veshje sipas Vasilit janë “të vdekur”, ndërsa riprodhimi origjinal i 

tyre është shumë i vështirë. 

 

Sa i përket veshjeve të burrave ata mbanin fustanellën karakteristike për krejt Shqipërinë e Jugut, 

xhamadanin (jelekun) e qëndisur me ornamente karakteristike të krahinës, këmishën me mënga të gjera, 

si dhe në kokë mbanin feste të zezë. Veshjet i punonin mjeshtër vendës. Pjesë e origjinalitetit të 

etnokulturës Lunxhote është edhe “Banesa Lunxhote”, e cila demostron më së miri si vlerësimin 

maksimal që kishin Lunxhoëtt për mirëjetesën familjare, po ashtu është edhe tregues i kulturës së 

mirëfilltë qytetare (shkurt civilizimit) të kësaj krahine. Shtëpitë lunxhote, mënyra e ndërtimit të tyre dhe 

mjeshtrit që i kanë ndërtuar ato tregojnë në fakt për historikun e vetë fshatit dhe krejt zonës së 

Lunxhërisë, pasi janë dëshmi jo vetëm e traditave të zonës, por edhe e lëvizjeve demografike të ndodhura 

ndër vite. Përgjithësisht, shtëpitë ndërtoheshin nga mjeshtrit kolonjarë apo koniciotë. 

Fig. - 9 Grupi i Ansamblit Lunxhëria në “ballkonin e hodait të shtëpisë së Çuçajve, një banesë 

karakteristike lunxhote në Dhoksat 

Përvoja e mërgimit dhe ustallarët bënë që në Luxhëri të ndërtoheshin shtëpi të mëdha funksionale, 

madhësia e të cilave ishte në raport të drejtë me fuqinë ekonomike të të zotit. Shtëpia karakter lunxhiote 

ishte tepër funksionale. Duhej të kishe divanin e madh, një kuzhinë me oxhak, furrën brenda, odën e 

miqve, etj. Ndërtimi i këtyre shtëpive të mëdha prej guri, ka filluar në mesin e shek.XVIII, pasi më parë 

shtëpitë ishin të ulëta dhe të ndërtuara në një mënyrë krejt tjetër. Ndërsa shtëpitë kryesore janë ndërtuar 

gjatë gjysmës së dytë të shekullit XIX. 

Gatimet tradicionale lunxhote  

Pjesë e kulturës së jetesës së familjen lunxhote, janë edhe gatimet tradicionale lunxhote, të cilat 

demostrojnë gjithashtu vlera të veçanta të kulinarisë tradicionale Shqiptare. Glikoja lunxhiote është 

mbase më e famshmja në listën e gjatë të gatimeve tradicionale të zonës. Nuk ka shtëpi lunxhiote ku 

mysafirët të mos qerasen me gliko. Kulinaria lunxhiote është shumë e pasur. Në kulinarinë lunxhiote në 

të kaluarën përdoreshin 12 deri në 14 lloje erëzash, ndërsa i jepej shumë rëndësi edhe detajeve apo 

mënyrës së servirjes së ushqimit. Por cilat janë disa nga gatime tradicionale të Lunxhërisë dhe a vazhdon 

të ruhet tradita në ditët e sotme? E vërteta është se gatimet lunxhiote kanë vjedhur zemrat e turistëve 

ndër vite. Në mesin e të pasionuarve pas ushqimeve ka qenë edhe shkrimtari Xhorxh Gordon Bajroni. 

Sipas gojëdhënave, kur Bajroni kaloi nëpër Lunxhëri dhe qëndroi në Labovë të Kryqit, Qestorat e gjetkë, 

në mes të ushqimeve të tjera, patjetër që i bënë edhe byrekun lunxhiot, me lakra, me cerepulicë dhe 

erëza. Aq i shijoi byreku sa ai ka shkruar në kujtimet e tij, se e pyeti të zonjën e shtëpisë me se e kishte 

bërë byrekun kaq të shijshëm dhe i mbajti shënim gjithë përbërëse të tij. Kur mbërriti në Londër, i thotë 

së ëmës t’i gatuante një të tillë me ç’kishte shkruar në listë, Kur Bajroni provoi ta hante atë, u tha: 

“Faleminderit, por s’është si ai byreku që hëngra në Lunxhëri”. 

Divani Lunxhiot 

 Në ditët e sotme aktiviteti kryesor që mban gjallë trashëgiminë kulturore të zonës së Lunxhërisë është 

“Divani Lunxhiot”. “Divani Lunxhot” vazhdon të jetë aktiviteti më i veçantë që i kushtohet trashëgimisë 



14 
 

sonë shpirtërore jo vetëm të Lunxhërisë por ndoshta edhe në krejt Shqipërinë e Jugut. “Divani Lunxhot” 

një festival i përvitshëm, shumëplanësh i traditës së zonës së Lunxhërisë dhe folklorit nga i gjithë 

Ballkani edhe në vitin e kaluar ishte eventi më i madh i organizuar jashtë hapësirës urbane. Veprimtarite 

dhe festivali lunxhot vleresohet ngjarje e rendesishme mbasi mban te ngritur tarditen lunxhote e të 

krahinave te tjera dhe i sherben nxitjes se turizmit, ofrimit te turisteve te huaj per te njohur historine dhe 

kluturen e pasur te krahinave te Jugut. 

 

Fig. - 10 Festivali “Divani Lunxhot”, në 7 edicionet e tij. Festivali “Divani Lunxhot”, në 7 edicionet e 

tij, vazhdon të jetë aktiviteti më i veçantë që i kushtohet trashëgimisë sonë shpirtërore jo vetëm të 

Lunxhërisë por në krejt Shqipërinë e Jugut. 

 

Nxitje dhe shenjë e bukur për Lunxhërinë është edhe pjesëmarrja aktive e të rinjve në aktivitete të 

ndryshme që evokojnë etnokulturën lunxhiote, duke qenë mbështetës dhe veprimtarë aktivë edhe të 

Shoqërisë  

 

Etnokultura Lunxhote 

Atdhetare “Lunxhëria”. Veprimtaria e kësaj shoqate, si dhe e gazetës së saj me të njëjtin emër, kanë 

ndikuar direkt në ruajtjen dhe zhvillimin e traditave më të mira atdhetare, historike e kuturore të kësaj 

krahine që janë pjesë dhe përbëjnë maja vezulluese në etnokulturën Shqiptare. Pra për të përfunduar: 

Lunxhëria është tendë me zakone e tradita të lashta, me folklor për ta patur zili plot këngë e valle që 

reflektojnë një mënyrë jetese të kulturuar; me kostume magjepse 2,000 vjecare të punuara e të 

zbukuruara me fije ari, me pulla e me sumbulla, që shfaqin bukuritë e natyrës e stolitë e shpirtit lunxhot, 

të cilësuara këto ‘perlë kombëtare’. Është merita e kësaj krahine, e popullit të saj, që të imprësionojnë e 

të diktojnë t’a kthesh, e t’a kthesh mirë vështrimin në historinë e kulturën e saj. Etnokultura mbahet e 

gjallë e zhvillohet më tej nga ata që jetojnë e nuk kanë ndërmend të largohen nga Lunxhëria. Këta kanë 

qënë e mbeten ‘rrënja’ e saj, pasi ruajnë me fanatizëm doket, zakonet, cermonitë e ndryshme si dasma, 

të kremtet fetare, praktikën e mbajtjes së shënimeve e kujtimeve, të ruajtjes së dokumentave, relikeve 

etj nëpër sepetet shekullorë krijimin dhe inkurajimin e grupeve folklorike që marrin pjesë denjësisht në 

festivale krahinorë, rajonalë e kombëtarë, ngritjen e muzeve të fshatrave të krahinës. Ata janë ‘fole’ e të 

mërguarve të hershëm e të vonshëm, brenda e jashtë Shqipërisë. Ndërkohë të tjerë lunxhotë kontribuojnë 

për trashëgimin e këtij thesari historik nëpërmjet financimit të aktiviteteve kulturore, e botimeve të 

librave studimorë apo letrarë me subjekt Lunxhërinë e lunxhotët apo ngritjen e promovimin e shoqatave 

atdhetare si shoqata ‘Lunxhëria’. Së bashku këto grupe janë përpjëkur dhe kanë kontribuar në pasurimin 

e një bibliotëke të profilizuar për krahinën e tyre që e kanë pasur për nder t’ua trashëgonin brezave të 

ardhshëm.  

 

PËRFUNDIME 

1. Ne këtë prezantim te shkurter ndoshta mundëm të përcjellim mendimin kolektiv të të gjithë 

lunxhotëve dhe studiuesve në vite për Lunxhërinë dhe etnokulturën e saj, Lunxhërinë liberale e 

të prirjeve dhe realizimeve cilësore por edhe Lunxhërinë këmbëngulëse dhe sqimatare për 

ruajtjën e historisë, kulturës e të gjithë trashëgimisë më të mirë të saj;  

2. Lunxhëria e shumë e shumë vlerave të tjera që do të duheshin faqe të tëra për t’i përmendur, ka 

ofruar një shembull progresist në menyrën e ruajtjes e zhvillimit të etnokulturës krahinore pa 

penguar përshtatjen dhe ecjen e një grupi me identitet të fortë në një shoqëri të madhe;  

3. “Kostumi Lunxhot” apo veshja “Lunxhe”, që është një nga diamantet vezullues të etnografisë 

Shqiptare, por edhe dhe “Banesa Lunxhote”, e cila demostron më së miri si vlerësimin maksimal 

që kishin Lunxhoëtt për mirëjetesën familjare, kanë arritur të mbërrijë deri në ditët tona si pjesë 

e origjinalitetit të etnokulturës Lunxhote, si dhe tregues i kulturës së mirëfilltë qytetare (shkurt 

civilizimit) të kësaj krahine 

4. Lunxhëria mbetet një rrezatim i përhershëm në shoqërinë e sotme e dobiprurës për brezat që 

vijnë. 

